
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԵՎ ՏԱՐԱԾՔԱՅԻՆ ԿԱՌԱՎԱՐՄԱՆ ՄԱՐՄԻՆՆԵՐԻ ԵՆԹԱԿԱՅՈՒԹՅԱՄԲ ԳՈՐԾՈՂ ԹԱՏԵՐԱՀԱՄԵՐԳԱՅԻՆ, ԹԱՆԳԱՐԱՆԱՅԻՆ, ՍՊՈՐՏԱՅԻՆ ԿԱԶՄԱԿԵՐՊՈՒԹՅՈՒՆՆԵՐԻ ԵՎ ԺԱՄԱՆՑԱՅԻՆ ԿԵՆՏՐՈՆՆԵՐԻ ԷԼԵԿՏՐՈՆԱՅԻՆ ՏՈՄՍԵՐԻ ՏԵՂԵԿԱՏՎԱԿԱՆ-ՀԱՇՎԱՐԿԱՅԻՆ ՄԻԱՍՆԱԿԱՆ ԱՎՏՈՄԱՏԱՑՎԱԾ ՀԱՄԱԿԱՐԳԻ ՍՏԵՂԾՄԱՆ, ՆԵՐԴՐՄԱՆ ԵՎ ՍՊԱՍԱՐԿՄԱՆ ԾԱՌԱՅՈՒԹՅՈՒՆՆԵՐԻ ԳՆՄԱՆ ՄՐՑՈՒՅԹԻ ԱՆՑԿԱՑՄԱՆ ԿԱՐԳԸ ԵՎ ՆՇՎԱԾ ՀԱՄԱԿԱՐԳԻ ՍՏԵՂԾՄԱՆ ԵՎ ՆԵՐԴՐՄԱՆ  ԺԱՄԱՆԱԿԱՑՈՒՅՑԸ ՀԱՍՏԱՏԵԼՈՒ ՄԱՍԻՆ
 
Հիմք ընդունելով «Գնումների մասին» Հայաստանի Հանրապետության օրենքի
19-րդ հոդվածի պահանջները, ՀՀ կառավարության 2017 թվականի մայիսի 4-ի N 526-Ն որոշման N 1 հավելվածի 3-րդ կետին համապատասխան, ինչպես նաև Հայաստանի Հանրապետության պետական և տարածքային կառավարման մարմինների ենթակայությամբ գործող թատերահամերգային, թանգարանային, սպորտային կազմակերպությունների և ժամանցային կենտրոնների էլեկտրոնային տոմսերի տեղեկատվական-հաշվարկային միասնական ավտոմատացված համակարգի ստեղծման, ներդրման և սպասարկման ծառայությունների գնման գործընթացի կազմակերպման նպատակով Հայաստանի Հանրապետու​թյան կառավարությունը  ո ր ո շ ու մ  է.

1. Հաստատել՝

1) Հայաստանի Հանրապետության պետական և տարածքային կառավարման մարմինների ենթակայությամբ գործող թատերահամերգային, թանգարանային, սպորտային կազմակերպությունների և ժամանցային կենտրոնների էլեկտրոնային տոմսերի տեղեկատվական-հաշվարկային միասնական ավտոմատացված համակարգի ստեղծման, ներդրման և սպասարկման ծառայությունների գնման մրցույթի անցկացման կարգը` համաձայն N 1 հավելվածի.
2) Հայաստանի Հանրապետության պետական և տարածքային կառավարման մարմինների ենթակայությամբ գործող թատերահամերգային, թանգարանային, սպորտային կազմակերպություններում և ժամանցային կենտրոններում էլեկտրոնային տոմսերի տեղեկատվական-հաշվարկային միասնական ավտոմատացված համակարգի ստեղծման և ներդրման ժամանակացույցը՝ համաձայն N 2 հավելվածի:

2. Սահ​մանել, որ սույն որոշման 1-ին կետով սահմանված գնման ընթացակարգի նկատմամբ չեն կիրառվում Հայաստանի Հանրապե​տու​թյան կառավարության 2017 թվականի մայիսի 4-ի N 526-Ն որոշման պա​հանջները:

3. Սահմանել, որ.
1) սույն որոշմամբ սահմանված էլեկտրոնային տոմսերի տեղեկատվական-հաշվարկային միասնական ավտոմատացված համակարգի ստեղծման, ներդրման և սպասարկման ծառայությունների գնման պատվիրատուի լիազորությունները վերապահվում են Հայաստանի Հանրապետության մշակույթի նախարարությանը.
2) գնման ընթացակարգը կազմակերպվում է «Գնումների մասին» Հայաստանի Հանրապետության օրենքի 19-րդ հոդվածի հիման վրա` երկու փուլով.
3) Հայաստանի Հանրապետության պետական և տարածքային կառավարման մարմինների ենթակայությամբ գործող թատերահամերգային, թանգարանային, սպորտային կազմակերպությունների և ժամանցային կենտրոնների կողմից էլեկտրոնային տոմսերի տեղեկատվական-հաշվարկային միասնական ավտոմատացված համակարգի ներդրումից հետո տոմսերի իրացումը կիրականացվի բացառապես էլեկտրոնային համակարգի միջոցով:
4. Հայաստանի Հանրապետության մշակույթի նախարարին` սույն որոշումն ուժի մեջ մտնելու օրվան հաջորդող 10 աշխատանքային օրվա ընթացքում՝
1) ձեռնարկել միջոցներ գնման գործընթացը սկսելու ուղղությամբ.
2) ձևավորել գնահատող հանձնաժողովի անհա​տա​կան կազմը՝ դրանում ներգրավելով մեկական ներկայացուցիչ, Հայաստանի Հանրապետության ֆինանս​ների նախարա​րությունից, Հայաստանի Հանրապետության պաշտպանության նախարարությունից, Հայաստանի Հանրապետության տարածքային կառավարման և զարգացման նախարարությունից, Հայաստանի Հանրապետության կրթության և գիտության նախա​րարությունից, Հայաստանի Հանրապետության բնապահպանության նախարարությունից, Հայաստանի Հանրապետության սպորտի և երիտասարդության հարցերի նախարարությունից, Հայաստանի Հանրապետության մշակույթի նախա​րարությունից, Հայաստանի Հանրապետության տրանսպորտի, կապի և տեղեկատվական տեխնոլոգիաների նախարարությունից, Հայաստանի Հանրապետության կառավարությանն առընթեր պետական եկամուտների կոմիտեից, Հայաստանի Հանրապետության կառավարությանն առընթեր քաղաքաշինության պետական կոմիտեից:
5. Սույն որոշումն ուժի մեջ է մտնում պաշտոնական հրապարակմանը հաջորդող օրվանից։

Հավելված N 1

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԵՎ ՏԱՐԱԾՔԱՅԻՆ ԿԱՌԱՎԱՐՄԱՆ ՄԱՐՄԻՆՆԵՐԻ ԵՆԹԱԿԱՅՈՒԹՅԱՄԲ ԳՈՐԾՈՂ ԹԱՏԵՐԱՀԱՄԵՐԳԱՅԻՆ, ԹԱՆԳԱՐԱՆԱՅԻՆ, ՍՊՈՐՏԱՅԻՆ ԿԱԶՄԱԿԵՐՊՈՒԹՅՈՒՆՆԵՐԻ ԵՎ ԺԱՄԱՆՑԱՅԻՆ ԿԵՆՏՐՈՆՆԵՐԻ էլեկտրոնային տոմսերի տեղեկատվական-հաշվարկային միասնական ավտոմատացված համակարգի ստեղծման, ներդրման ԵՎ սպասարկման ԾԱՌԱՅՈՒԹՅՈՒՆՆԵՐԻ ԳՆՄԱՆ ՄՐՑՈՒՅԹԻ ԱՆՑԿԱՑՄԱՆ
I. ԸՆԴՀԱՆՈՒՐ ԴՐՈՒՅԹՆԵՐ

1. Սույն կարգով կարգավորվում են Հայաստանի Հանրապետության պետական և տարածքային կառավարման մարմինների ենթակայությամբ գործող թատերահամերգային, թանգարանային, սպորտային կազմակերպությունների և ժամանցային կենտրոնների էլեկտրոնային տոմսերի տեղեկատվական-հաշվարկային միասնական ավտոմատացված համակարգի (այսու​հետ` ԷՏՏՀՄԱՀ) ստեղծման, ներդրման և սպասարկման ծառայությունների գնման երկու փուլով մրցույթի ընթացակարգի կազմակերպման և անցկացման հետ կապված հարա​բերությունները:

2. ԷՏՏՀՄԱՀ-ի ստեղծման, ներդրման և սպասարկման ծառայություններ մատուցողը որոշվում է սույն կարգին և հրավերին համապատասխան կազմա​կերպված գնման ընթացակարգի արդյունքների հիման վրա:

3. Երկրորդ փուլին հայտեր ներկայացնելու իրավունք ունեն միայն գնահատող հանձնաժողովի կողմից նախաորակավորված մասնակիցները (այսուհետ` հայտատուներ):

4. ԷՏՏՀՄԱՀ-ի ստեղծման, ներդրման և սպասարկման ծառայությունների մատուցման պայմանագիրը կնքվում է սույն կարգի համաձայն կազմակերպված գնման ընթացակարգի արդյունքների հիման վրա:

II. ԳՆԱՀԱՏՈՂ ՀԱՆՁՆԱԺՈՂՈՎԸ
5. ԷՏՏՀՄԱՀ-ի ստեղծման, ներդրման և սպասարկման ծառայությունների գնման ընթացակարգի կազմակերպման և անցկացման նպատակով Հայաստանի Հանրապետության մշակույթի նախարարի հրամանով ստեղծվում է գնահատող հանձնաժողով (այսուհետ` հանձնաժողով):

6. Հանձնաժողովն իր գործունեությունն իրականացնում է նիստեր հրավիրելու միջո​ցով, որոնք իրավազոր են, եթե դրանց մասնակցում է հանձնաժողովի անդամների առնվազն 2/3-ը:

7. Հանձնաժողովի նիստերն արձանագրվում են: Նիստերի արձանագրությունները ստորագրում են հանձնաժողովի նիստին ներկա բոլոր անդամները և քարտուղարը:
8. Եթե հանձնաժողովի անդամը ցանկանում է արտահայտել նիստի արձանագրության մեջ չներառված կարծիք (հատուկ կարծիք), ապա այն ներկայացնում է գրավոր` նիստի ընթացքում, որը կցվում է սույն կարգի 7-րդ կետում նշված արձանագրությանը:
9. Հանձնաժողովը`

1) հանձնաժողովի ձևավորման մասին հրամանն ուժի մեջ մտնելու օրվան հաջորդող տասնօրյա ժամկե​տում մշակում և հաստատում է հայտատուների նախաորակավորման ընթացակարգի հիմնա​կան պահանջները, այդ թվում՝ մասնակիցներին ներկայացվող որակավորման չափանիշները (չափանիշները) և տեղեկագրում («Գնումների մասին» Հայաստանի Հանրապետության օրենքով նախատեսված հրատարակման ենթակա տեղեկատվության հրապարակման նպատակով www.procurement.am հասցեով գործող ինտերնետային կայք) հրապարակում է նախաորակավորում անցկացնելու մասին հայտարա​րու​թյունը. 
2) հաստատում է նախաորակավորման հայտերի գնահատման արդյունքները և նախաորակավորված մասնակիցներին հրավիրում է բանակցության.

3) մշակում և հաստատում է գնման ընթացակարգի հրավերը, որը տրամադրվում է միայն նախաորակավորված մասնակիցներին.

4) ուսումնասիրում է հայտատուների հարցումները և պարզաբանում դրանք ինչ​պես գրավոր, այնպես էլ բանավոր՝ հայտատուների համաժողովի ընթացքում.

5) անհրաժեշտության դեպքում փոփոխություններ և լրացումներ է կատարում նախաորակավորման հայտարարությունում կամ գնման ընթացակարգի հրավերում.

6) բացում է հայտատուների առաջարկների ծրարները.

7) ուսումնասիրում և գնահատում է հայտատուների առաջարկները.

8) անհրաժեշտության դեպքում կատարում է հարցումներ հայտատուներին` պար​զաբանելու համար նրանց առաջարկները.

9) հայտատուներին ծանուցում է տեխնիկական առաջարկների գնահատման ար​դյունքների մասին և ֆինանսական առաջարկների ծրարների բացմանն է հրավիրում այն հայտա​տուներին, որոնց տեխնիկական առաջարկի գնահատականը պակաս չէ առա​ջարկի հրա​վերով սահմանված նվազագույն միավորից.

10) որոշում է մրցույթի հաղթողին՝ տեխնիկական և ֆի​նանսական առաջարկների գնահատականների կշռված միավորների ամենամեծ հան​րագումարը հավաքած հայտատու:
10. Հանձնաժողովի՝
1) որոշումներն ընդունվում են հանձնաժողովի անդամների ձայ​ների պարզ մեծամասնությամբ. 

2) յուրաքանչյուր անդամ ունի մեկ ձայնի իրավունք և քվեարկում է կողմ կամ դեմ: Ձայների հավասարության դեպքում հանձնաժողովի նախագահի, իսկ նրա բացակայության դեպքում նիստը նախագահողի ձայնը վճռորոշ է.

3) անդամը պատասխանատվություն է կրում իր որոշումների, այդ թվում՝ իր կողմից հաստատված փաստաթղթերի, պահանջների, ինչպես նաև գնման ընթացակարգի հաղթողին որոշելու հիմնավորվածության համար.

4) յուրաքանչյուր անդամ գնահատում է ներկայացված հայտերը, ներառյալ առաջին տեղը զբաղեցրած մասնակցի կողմից ներկայացված փաստաթղթերը, դրանց գնահատման արդյունքներն արտացոլում է գնահատման թերթիկներում և իր ստորագրությամբ հաստատում է դրանք:
11. Հանձնաժողովի աշխատանքները կազմակերպում է հանձնաժողովի քարտուղարը:
12.  Հանձնաժողովը նախագահում է Հայաստանի Հանրապետության մշակույթի նախարարության ներկայացուցիչը: Հանձնաժողովի նիստին նախագահի մասնակցության անհնարինության դեպքում նիստը նախագահում է ըստ հանձնաժողովի կազմում ընդգրկման առաջնահերթության նախագահի թեկնածուից հետո նշված` նիստին ներկա հաջորդող թեկնածուն:
13. Հանձնաժողովի քարտուղարը`

1) հանձնաժողովի անդամներին ծանուցում է հանձնաժողովի նիստերի մասին, կազմում է արձանագրությունները.

2) ընդունում և գրանցում է հայտատուների առաջարկները.

3) ապահովում է արձանագրությունների կազմումը, մրցույթի կազմա-կերպմանն ու անցկացմանն առնչվող բոլոր փաստաթղթերի հավաքագրումը և մրցույթի ավարտից հետո դրանք հանձնում է Հայաստանի Հանրապետության մշակույթի նախարարության աշխատակազմին՝ պահպանման.

4) կատարում է սույն կարգի շրջանակներում հանձնաժողովի նախագահի կողմից իրեն տրված հանձնարարականները:

14. Գնման ընթացակարգի մրցույթը նախապատ​րաս​տելու և կազմակերպելու նպատակով հանձնաժողովը կարող է իր աշխատանքներում խորհրդակցական ձայնի իրավունքով ներգրավել համապատասխան մասնա-գետների:

15. Հանձնաժողովի աշխատանքները համարվում են ավարտված սույն կարգի համաձայն պայմանագիր կնքվելու կամ գնման ընթացակարգը չկայացած հայտարարելու օրվան հաջորդող օրվանից:
III. ՆԱԽԱՈՐԱԿԱՎՈՐՄԱՆ ԸՆԹԱՑԱԿԱՐԳԸ
16. Նախաորակավորման ընթացակարգին մասնակցելու իրավունք ունի ցանկացած մասնակից, ով անձամբ (այդ թվում՝ որպես կոնսորցիումի անդամ կամ ենթակապալառու) կամ իր դուստր կամ 50 և ավելի տոկոս մասնակցությամբ ընկերության միջոցով`

1) ունի մշակութային, թատերահամերգային, թանգարանային, սպորտային ոլորտում էլեկտրոնային տոմսերի տեղեկատվական-հաշվարկային միասնական ավտոմատացված համակարգի ստեղծման և ներդրման առնվազն 5 տարվա փորձ և վերջին 3 տարիների ընթացքում անընդմեջ իրականացրել է նմանատիպ համակարգի կառավարման, ծրագրային գործիքակազմի բարելավման և սպասարկման ծառայությունների մատուցում.
2) ունի նմանատիպ համակարգերի ներդրման փորձ առնվազն 50 թատերահամերգային, թանգարանային և սպորտային կազմակերպություններում. 

3) վերջին 3 տարվա ընթացքում նմանատիպ համակարգերի ստեղծման, ներդրման և կառավարման ոլորտներում ունեցել է առնվազն 1 000 000 (մեկ միլիոն) ԱՄՆ դոլարի կամ դրան համարժեք այլ արժույթով արտահայտված գումարի չափով շրջանառություն. 
4) նախաորակավորման փուլին մասնակցելու պահին ներկայացրել է բանկային տեղեկանք առ այն, որ տեղեկանքը ստորագրելու օրվա դրությամբ տվյալ մասնակցի անվամբ սպասարկվող բանկային հաշվեհամարին առկա մնացորդը կազմում է առնվազն 50 000 000 (հիսուն միլիոն) ՀՀ դրամ կամ դրան համարժեք այլ արտարժույթով արտահայտված գումար. 

5) երաշխավորում է, որ իր կողմից առաջարկվող համակարգը համատեղելի է և աշխատում է թատերահամերգային, թանգարանային, սպորտային կազմակերպություններում և ժամանցային կենտրոններում, և կարող է ներկայացնել առնվազն 5 թատերահամերգային, 5 թանգարանային, 5 սպորտային և 1 ժամանցային ոլորտներում գործող հաստատությունների հետ կնքված էլեկտրոնային տոմսերի տեղեկատվական-հաշվարկային միասնական ավտոմատացված համակարգի ներդրման համապատասխան պայմանագրեր.
6) ունի անհրաժեշտ ռեսուրսներ և որակավորված անձնակազմ՝ ապահովելու և երաշխավորելու համար, որ ստեղծվող, ներդրվող և սպասարկվող համակարգը տեխնիկապես համատեղելի է համակարգին միացած և հետագայում միացվող ցանկացած տեսակի կազմակերպությունների կողմից շահագործվող օպերացիոն համակարգերի հետ: 
17. Նախաորակավորման հայտարարությունը հրապարակվում է տեղեկագրում` հայերեն, անգլերեն ու ռուսերեն լեզուներով և պարունակում է հետևյալ տեղեկությունները.
1) պատվիրատուի անվանումը և գտնվելու վայրը.

2) գնման ընթացակարգի ծածկագիրը.

3) մասնակիցների նախաորակավորման ընթացակարգին մասնակցելու իրավունքի մասին հայտարարությունը.

4) լեզուն կամ լեզուները, որոնցով պետք է ներկայացվեն նախաորակավորման հայտերը.

5) պայմանագրի և գնման առարկայի բնութագրերի բովանդակության համառոտ և հստակ շարադրանքը.

6) նախաորակավորման հայտի պատրաստման և ներկայացման կարգը, այդ թվում` ձևն ու վայրը, ներկայացման վերջնաժամկետը.

7) մասնակցի` մասնակցության իրավունքին և որակավորմանը ներկայացվող պահանջները և դրանց գնահատման կարգը.

8) նշում այն մասին, որ տվյալ գնման գործընթացի նկատմամբ կիրառվում են Առևտրի համաշխարհային կազմակերպության պետական գնումների համաձայնագրի դրույթները.

9) այլ անհրաժեշտ պահանջներ, որոնք վերաբերում են նախաորակա-վորման ընթացակարգին:
18. Նախաորակավորման հայտերի ներկայացման համար նախատեսվող ժամկետը չպետք է պակաս լինի 30 (երեսուն) օրացուցային օրից, որը հաշվարկվում է նախաորակավորման հայտարարության հրապարակման օրվանից:

19. Նախաորակավորման հայտերի ներկայացման վերջնաժամկետը լրանալուց առնվազն երկու աշխատանքային օր առաջ նախաորակավորման հայտարարության մեջ կարող են կատարվել փոփոխություններ: Փոփոխություն կատարելու դեպքում`

1) այդ մասին տեղեկությունները շրջանառվում են նույն եղանակով, ինչպես որ շրջանառության մեջ է դրվել նախաորակավորման սկզբնական հայտարա-րությունը.

2) նախաորակավորման հայտերը ներկայացնելու վերջնաժամկետը հաշվվում է այդ փոփոխությունների մասին տեղեկագրում հայտարարության հրապարակման օրվանից: 

20. Փոփոխություններ կատարելու օրվան հաջորդող առաջին աշխատանքային օրվա ընթացքում փոփոխություն կատարելու մասին հայտարարություն է հրապարակվում տեղեկագրում:

21. Նախաորակավորման հայտարարությամբ սահմանված կարգով գնահատվում է մասնակցի հայտը` գնումներին մասնակցելու իրավունքը և որակավորումը, կազմվում է նախաորակավորված մասնակիցների ցուցակ:

22. Նախաորակավորման ընթացակարգի արդյունքների մասին կազմվում է արձանագրություն, որը գնման ընթացակարգի արձանագրության անբաժան մասն է, և մասնակցի նախաորակավորման ընթացակարգի արդյունքներն ամփոփելու օրվանից 5 օրացուցային օրվա ընթացքում ուղարկվում է նախաորակավորման մասնակիցներին:
23. Գնման գործընթացին հետագա մասնակցության իրավունք են ստանում նախաորակավորված մասնակիցները:

24. Պատվիրատուն հրավեր է ներկայացնում և բանակցությունների է հրավիրում միայն նախաորակավորված մասնակիցներին: Բանակցությունների նպատակն է մշակել պատվիրատուի պահանջները բավարարող գնման առարկայի բնութագրերի մեկ կամ ավելի այլընտրանքային տարբերակներ: 

25. Բանակցությունների արդյունքում պատվիրատուն նախաորակա-վորված մասնակիցներին տրամադրում է վերջնական հրավեր:
26. Եթե կազմակերպված նախաորակավորման ընթացակարգին հայտ է ներկայացրել մինչև երեք մասնակից, ապա գնահատող հանձնաժողովի որոշմամբ կարող է.
1) նախաորակավորման հայտարարությունը վերահրապարակվել.

2) կազմակերպվել նախաորակավորման նոր ընթացակարգ. 

3) նախաորակավորման ընթացակարգը չկայացած հայտարարվել.

4) շարունակվել գնման գործընթացը:

IV. ՀՐԱՎԵՐԸ

27. Գնման ընթացակարգի հրավերը առնվազն պետք է պարունակի`

1) մրցույթի մասնակիցների անվանումները.

2) մանրամասներ տեխնիկական ու ֆինանսական առաջարկների բովանդակու​թյան, ձևի և այն ներկայացնելու հասցեի ու վերջնական ժամկետի վերաբերյալ.

3) պարտադիր ներկայացնելու ենթակա փաստաթղթերի ցանկը և ձևերը.

4) մանրամասներ առաջարկներ ներկայացնելու հրավերի վերաբերյալ, պարզա​բանումներ ստանալու նպատակով հայտատուների կողմից հարցումներ ներկայացնելու և դրանց պատասխանելու ընթացակարգի վերաբերյալ.

5) մանրամասներ առաջարկներ ներկայացնելու հրավերում լրացումներ կատա​րելու ընթացակարգի վերաբերյալ.

6) տեխնիկական ու ֆինանսական առաջարկների գնահատման չափանիշները և դրանց գնահատման ընթացքում շնորհվող առավելագույն միավորները.

7) մանրամասներ հանձնաժողովի կողմից առաջարկների ընդունման վերջնաժամկետի, բացման և գնահատման վերաբերյալ.

8) ֆինանսական առաջարկների ծրարների բացմանը և գնահատմանը մասնակցելու համար անհրաժեշտ տեխնիկական առաջարկի գնահատականի նվազագույն միավորը.

9) տեխնիկական և ֆինանսական առաջարկների գնահատականների կշիռները (տոկոսներով).

10) մասնակիցների որակավորման չափանիշներին ներկայացվող պահանջները.

11) հայտերի ներկայացման օրը, ժամը վայրը.

12) հայտերի ներկայացման լեզուն կամ լեզուները. 
13) հանձնաժողովի որոշմամբ` այլ տեղեկություններ.
14) համատեղ գործունեության (կոնսորցիում) կարգով գնումների գործընթացին մասնակցության կարգը (առանձնահատկությունները):
V. ՀԱՅՏԵՐԻ ՆԵՐԿԱՅԱՑՈՒՄԸ

28. Գնման ընթացակարգի հայտերը ներկայացվում են փակ ծրարով:

29. Հայտը ներառում է մասնակցի կողմից հաստատված`

1) հրավերի պահանջներին իր տվյալների համապատասխանության մասին հայտարարությունը.

2) գնային առաջարկը.

3) հայտի ապահովումը.

4) տեխնիկական առաջարկ.

5) հրավերով նախատեսված այլ փաստաթղթեր (տեղեկություններ):
30. Հայտին վերաբերող բոլոր փաստաթղթերը դրվում են ծրարի մեջ, որը սոսնձվում է այն ներկայացնողի կողմից: Ծրարում ներառված փաստաթղթերը կազմվում են բնօրինակից և հրավերում նշված թվով պատճեններից: Փաստաթղթերի փաթեթների վրա համապատասխանաբար գրվում են «բնօրինակ» և «պատճեն» բառերը: Ծրարը և հրավերով նախատեսված` մասնակցի կազմած փաստաթղթերը ստորագրում է դրանք ներկայացնող անձը կամ վերջինիս լիազորված անձը: Եթե հայտը ներկայացնում է լիազորված անձը, ապա հայտով ներկայացվում է լիազորագիր:
31. Ծրարի վրա հայտը կազմելու լեզվով նշվում են`

1) պատվիրատուի անվանումը և հայտի ներկայացման վայրը (հասցեն).

2) ընթացակարգի ծածկագիրը.

3) «չբացել մինչև հայտերի բացման նիստը» բառերը.

4) մասնակցի անվանումը (անունը), գտնվելու վայրը և հեռախոսահամարը:
32. Հայտերը քարտուղարը գրանցում է գրանցամատյանում` ըստ ստացման հերթականության` ծրարի վրա նշելով գրանցման համարը, օրը և ժամը: Սույն կետի պահանջներին չհամապատասխանող հայտերը հանձնաժողովի կողմից հայտերի բացման նիստում մերժվում են և նույնությամբ վերադարձվում ներկայացնողին:
33. Մասնակիցները կարող են գնման ընթացակարգին մասնակցել համատեղ գործունեության կարգով (կոնսորցիումով): Նման դեպքում`

1) հայտը ներառում է նաև համատեղ գործունեության պայմանագիրը.
2) հայտի գնահատման ժամանակ հաշվի է առնվում, որ համատեղ գործունեության պայմանագրի յուրաքանչյուր անդամի որակավորումը պետք է համապատասխանի այդ պայմանագրով տվյալ անդամի ստանձնած` հրավերով սահմանված որակավորման պահանջներին.

3) համատեղ գործունեության պայմանագրի կողմերից որևէ մեկը չի կարող նույն ընթացակարգին ներկայացնել առանձին հայտ: Սույն ենթակետի պահանջի չպահպանման դեպքում հայտերի բացման նիստում մերժվում են ինչպես համատեղ գործունեության կարգով, այնպես էլ առանձին ներկայացված հայտերը:
34.  Հայտը ներկայացնելու ժամկետը համարվում է հանձնաժողովի քարտուղարի կողմից այն ստանալու օրը և ժամը, ինչի մասին գրառում է կատարվում հատուկ գրանցաթերթիկում, որի պատճենը տրամադրվում է հայտատուին:

35. Հայտերի ընդունման համար սահմանված վերջնաժամկետից ուշ ներկա​յաց​ված հայտերի մասին գրառում է կատարվում հատուկ գրանցաթերթիկում և առանց ծրարը բացելու այն վերադարձվում է հայտատուին:

36. Հայտատուները մինչև հայտերի ընդունման վերջնաժամկետը լրանալը կարող են փոփոխել կամ հետ վերցնել հայտը:

37. Հայտի փոփոխության կամ վերադարձման մասին դիմումները մրցույթի հայ​տերի ընդունման վերջնաժամկետի ավարտից հետո ներկայացվելու դեպքում մերժվում են:

38. Միայն մեկ հայտ ներկայացնելը հիմք չէ գնման ընթացակարգը չկայացած համա​րելու համար:
VI. ՄՐՑՈՒՅԹԻ ԱՆՑԿԱՑՈՒՄԸ ԵՎ ԱՐԴՅՈՒՆՔՆԵՐԻ ՁԵՎԱԿԵՐՊՈՒՄԸ
39.  Հայտեր պարունակող ծրարները բացվում են հայտերի ընդունման վերջնա​ժամ​կետի ավար​տից անմիջապես հետո` հանձնաժողովի նիստում, որին կարող են մաս​նակցել բոլոր հայտատուները, ընդ որում, բացվում են միայն տեխնիկական առաջարկ​ների ծրարները, իսկ ֆինան​սական առաջարկների ծրարները փակ վիճակում հանձնա​ժողովի քարտուղարի կողմից պահվում են մինչև դրանց բացման պահը:

40. Հայտերի ծրարների բացման ժամանակ հրապարակվում են`

1) յուրաքանչյուր հայտատուի անվանումը.

2) հայտի փոփոխության կամ այն հետ վերցնելու մասին գրավոր դիմումը, եթե այդպիսին կա.

3) այլ մանրամասներ, որոնք հանձնաժողովն անհրաժեշտ կհամարի հրապարակել:

41. Այն հայտերի ծրարները, որոնք հետ վերցնելու մասին գրավոր դիմումն ստաց​վել է մինչև հայտերի ընդունման վերջնաժամկետը, չեն բացվում և փակ վիճակում վերա​դարձվում են հայտատուին:

42. Հանձնաժողովի հետագա նիստերը փակ են հայտատուների համար, եթե նրանք չեն ստացել նիստին մասնակցելու հատուկ հրավեր:

43. Հանձնաժողովն ստուգում է հայտերի ամբողջականությունն ու համապատաս​խանությունը առաջարկներ ներկայացնելու հրավերով սահմանված պահանջներին և կատարում է ստացված առաջարկների գնահատում նախապես հաստատված գնահատման չափանիշներով և դրանց գնահատման ընթացքում շնորհվող առավելագույն միավորներով: Այն հայտերը, որոնք չեն համապատասխանում սույն կարգի և առաջարկներ ներկայացնելու հրավերի պահանջներին, հանձնաժողովի կողմից մերժվում են:

44. Հայտերը սույն կարգի և առաջարկներ ներկայացնելու հրավերի պահանջ​ներին համապատասխանելու դեպքում հանձնաժողովը գնահատում է ներկայացված տեխնիկական առաջարկները` առաջարկներ ներկայացնելու հրավերով նախատեսված չափանիշներով` շնորհելով համապատասխան միավորներ տվյալ չափանիշի համար սահմանված առավելագույն միավորների սահմաններում:

45. Տեխնիկական առաջարկների գնահատումն ավարտելուց հետո հանձնա​ժողովը հայտատուներին ծանուցում է տեխնիկական առաջարկների գնահատման արդյունքների մասին և ֆինանսական առաջարկների ծրարների բացմանն է հրավիրում այն հայտա​տուներին, որոնց տեխնիկական առաջարկի գնահատականը պակաս չէ առաջարկներ ներկայաց​նելու հրավերով սահմանված նվազագույն միավորից:

46. Այն հայտատուները, որոնց տեխնիկական առաջարկի գնահատականը պակաս է առաջարկներ ներկայացնելու հրավերով սահմանված նվազագույն միավորից, իրենց ֆինանսական առաջարկները հետ են ստանում փակ վիճակում:

47. Ֆինանսական առաջարկների ծրարները բացվում են հանձնաժողովի նիստում, որին կա​րող են մասնակցել հրավիրված հայտատուները:

48. Հանձնաժողովը ստուգում է ֆինանսական առաջարկների ճշգրտությունը և գնահատում առաջարկներ ներկայացնելու հրավերով նախատեսված չափանիշներով:

49. Հաղթողի ճանաչման համար նախատեսված չափանիշները և հայտերի գնահատման կարգն ու պայմանները ենթակա են սահմանման մրցույթի հրավերով, հիմք ընդունելով «Գնումների մասին» Հայաստանի Հանրապետության օրենքի պահանջները:
50.  Հանձնաժողովը կազմում է գնման ընթացակարգի արդյունքների մասին արձանագրություն և ստորագրելուց հետո եռօրյա ժամկետում այն ներկայացնում է Հայաստանի Հանրա​պետության մշակույթի նախարարության աշխատակազմ:

51.  Հայաստանի Հանրապետության մշակույթի նախարարության աշխատակազմի ղեկավարը գնման ընթացակարգի մասնակիցներին ծանուցում է արդյունքների մասին՝ հանձ​նաժողովի ստորագրած արձանագրությունն ստանալուց հետո տասնօրյա ժամկետում:

52.  Հաղթողի կողմից պայմանագիր կնքելու առաջարկից հրաժարվելու դեպքում պայմանագիր կնքելու առաջարկը ներկայացվում է գնահատման արդյունքում հաջորդող տեղ զբաղեցրած հայտատուին, իսկ այդպիսին չլինելու դեպքում գնման ընթացակարգը հայտարարվում է չկայացած:

53.  Հանձնաժողովը ներկայացված առաջարկների վերաբերյալ պարզաբանում ստա​նալու նպատակով իրավունք ունի գրավոր դիմելու հայտատուներին` պահանջելով պար​զաբանել իրենց առաջարկները:

54.  Հայտատուների պարզաբանումները նույնպես պետք է լինեն գրավոր և չպետք է հանգեցնեն առաջարկների փոփոխության:

55. Գնման ընթացակարգը չկայացած է հայտարարվում «Գնումների մասին» Հայաստանի Հանրապետության օրենքի 37-րդ հոդվածով սահմանված դեպքերում և կարգով:
Հավելված N 2
ՀՀ կառավարության 2017 թվականի

____________ -ի « » -ի N - Ն որոշման

Ժ Ա Մ Ա Ն Ա Կ Ա Ց ՈՒ Յ Ց
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԵՎ ՏԱՐԱԾՔԱՅԻՆ ԿԱՌԱՎԱՐՄԱՆ ՄԱՐՄԻՆՆԵՐԻ ԵՆԹԱԿԱՅՈՒԹՅԱՄԲ ԳՈՐԾՈՂ ԹԱՏԵՐԱՀԱՄԵՐԳԱՅԻՆ, ԹԱՆԳԱՐԱՆԱՅԻՆ, ՍՊՈՐՏԱՅԻՆ ԿԱԶՄԱԿԵՐՊՈՒԹՅՈՒՆՆԵՐՈՒՄ ԵՎ ԺԱՄԱՆՑԱՅԻՆ ԿԵՆՏՐՈՆՆԵՐՈՒՄ ԷԼԵԿՏՐՈՆԱՅԻՆ ՏՈՄՍԵՐԻ ՏԵՂԵԿԱՏՎԱԿԱՆ-ՀԱՇՎԱՐԿԱՅԻՆ ՄԻԱՍՆԱԿԱՆ ԱՎՏՈՄԱՏԱՑՎԱԾ ՀԱՄԱԿԱՐԳԻ ՍՏԵՂԾՄԱՆ ԵՎ ՆԵՐԴՐՄԱՆ 
1. էլեկտրոնային տոմսերի տեղեկատվական-հաշվարկային միասնական ավտոմատացված համակարգը (ԷՏՏՀՄԱՀ) Հայաստանի Հանրապետության պետական և տարածքային կառավարման մարմինների ենթակայությամբ գործող բոլոր թատերահամերգային, թանգարանային, սպորտային կազմակերպություններում և ժամանցային կենտրոններում ենթակա է ստեղծման և ներդրման երեք փուլով`
1) 1-ին փուլ` 

ա. ԷՏՏՀՄԱՀ-ի պրոցեսինգային կենտրոնի ստեղծում՝ պայմանագիրն ուժի մեջ մտնելու օրվան հաջորդող օրվանից հաշված 120 օրացուցային օրվա ընթացքում,

բ. համակարգի ներդրում Հայաստանի Հանրապետության պետական և տարածքային կառավարման մարմինների ենթակայությամբ Երևան քաղաքում գործող  թվով 10 (տասը) թատերահամերգային, թանգարանային, սպորտային կազմակերպություններում և ժամանցային կենտրոններում` ԷՏՏՀՄԱՀ-ի ստեղծման օրվան հաջորդող օրվանից սկսած 30 (երեսուն) օրացուցային օրվա ընթացքում: Առաջին փուլի տևողությունը կազմում է առավելագույնը 150 (հարյուր հիսուն) օրացուցային օր:
2) 2-րդ փուլ` 
ա. ԷՏՏՀՄԱՀ-ի ներդրում Հայաստանի Հանրապետության պետական և տարածքային կառավարման մարմինների ենթակայությամբ Երևան քաղաքում գործող բոլոր թատերահամերգային, թանգարանային, սպորտային կազմակերպություններում և ժամանցային կենտրոններում` առաջին փուլի ընթացքում Երևան քաղաքում գործող 10 (տասը) թատերահամերգային, թանգարանային, սպորտային կազմակերպություն-ներում և ժամանցային կենտրոններում ԷՏՏՀՄԱՀ-ը ներդնելու  օրվան հաջորդող օրվանից սկսած 30 (երեսուն)  օրացուցային օրվա ընթացքում, 

բ. ԷՏՏՀՄԱՀ-ի ներդրում Հայաստանի Հանրապետության  պետական և տարածքային կառավարման մարմինների ենթակայությամբ Հայաստանի Հանրապետության մարզերում գործող բոլոր թատերահամերգային, թանգարանային, սպորտային կազմակերպություններում և ժամանցային կենտրոններում՝ Երևան քաղաքում գործող բոլոր թատերահամերգային, թանգարանային, սպորտային կազմակերպություններում և ժամանցային կենտրոններում ԷՏՏՀՄԱՀ-ը ներդնելու օրվան հաջորդող օրվանից հաշված 30 (երեսուն) օրացուցային օրվա ընթացքում: Երկրորդ փուլի տևողությունը կազմում է առավելագույնը 60 (վաթսուն) օրացուցային օր:

3) 3-րդ փուլ՝ 
ա. էլեկտրոնային տոմսերի տեղեկատվական-հաշվարկային միասնական ավտոմատացված համակարգի առևտրային մեկնարկ Հայաստանի Հանրապետության  պետական և  տարածքային կառավարման մարմինների ենթակայությամբ գործող բոլոր թատերահամերգային, թանգարանային, սպորտային կազմակերպություններում և ժամանցային կենտրոններում՝ պայմանագիրն ուժի մեջ մտնելու օրվան հաջորդող օրվանից հաշված 210 (երկու հարյուր տասը) օրացուցային օրվա ընթացքում:

Հ Ի Մ Ն Ա Վ Ո Ր ՈՒ Մ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԵՎ ՏԱՐԱԾՔԱՅԻՆ ԿԱՌԱՎԱՐՄԱՆ ՄԱՐՄԻՆՆԵՐԻ ԵՆԹԱԿԱՅՈՒԹՅԱՄԲ ԳՈՐԾՈՂ ԹԱՏԵՐԱՀԱՄԵՐԳԱՅԻՆ, ԹԱՆԳԱՐԱՆԱՅԻՆ, ՍՊՈՐՏԱՅԻՆ ԿԱԶՄԱԿԵՐՊՈՒԹՅՈՒՆՆԵՐԻ ԵՎ ԺԱՄԱՆՑԱՅԻՆ ԿԵՆՏՐՈՆՆԵՐԻ ԷԼԵԿՏՐՈՆԱՅԻՆ ՏՈՄՍԵՐԻ ՏԵՂԵԿԱՏՎԱԿԱՆ-ՀԱՇՎԱՐԿԱՅԻՆ ՄԻԱՍՆԱԿԱՆ ԱՎՏՈՄԱՏԱՑՎԱԾ ՀԱՄԱԿԱՐԳԻ ՍՏԵՂԾՄԱՆ, ՆԵՐԴՐՄԱՆ ԵՎ ՍՊԱՍԱՐԿՄԱՆ ԾԱՌԱՅՈՒԹՅՈՒՆՆԵՐԻ ԳՆՄԱՆ ԳՈՐԾԸՆԹԱՑԻ ԿԱԶՄԱԿԵՐՊՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՎԵՐԱԲԵՐՅԱԼ

1. Իրավական ակտի ընդունման անհրաժեշտությունը (նպատակը)

«Հայաստանի Հանրապետության պետական և տարածքային կառավարման մարմինների ենթակայությամբ գործող թատերահամերգային, թանգարանային, սպորտային կազմակերպությունների և ժամանցային կենտրոնների էլեկտրոնային տոմսերի տեղեկատվական-հաշվարկային միասնական ավտոմատացված համակարգի ստեղծման, ներդրման և սպասարկման ծառայությունների գնման գործընթացի կազմակերպման մասին» Հայաստանի Հանրապետության կառավարության որոշման նախագծի այսուհետ՝ նախագիծ ընդունումը պայմանավորված է միասնական ավտոմատացված տոմսային տեղեկատվական համակարգի այսուհետ՝ համակարգ ծրագրային ապահովման և համահավասար մոտեցումների մշակմամբ կառավարման նույնական հիմքերի ստեղծման անհրաժեշտությամբ՝ մրցութային գործընթացի կազմակերպման միջոցով:

2. Ընթացիկ իրավիճակը և խնդիրները
Նախանշված բնագավառներում Հայաստանի Հանրապետությունում տոմսերի վաճառքով զբաղվում են մի շարք տնտեսվարող սուբյեկտներ, որոնք գերազանցապես տոմսերն իրացնում են իրենց ցանցի և /կամ/ գործակալների միջոցով: Կատարված ուսումնասիրություններից ակներև է, որ տնտեսվարող սուբյեկտների նկատմամբ բացակայում է վերահսկողության իրականացման մեկ միասնական համակարգը և հրամայական է այն կենտրոնացնելու անհրաժեշտությունը, քանի որ տոմսերի վաճառքի գործընթացի և, առհասարակ, շուկայի նկատմամբ իրականացվող վերահսկողության աստիճանն ուժեղ չէ,  ինչն էլ հնարավորություն է ստեղծում տոմսերի վերավաճառքի կամ չհիմնավորված գնային աճի իրականացման համար: Արդյունքում, առաջանում են հարկ վճարողների կողմից որոշակի անվերահսկելի գործողությունների, ստվերային քաղաքականության վարման, սպառողների շփոթեցման, ինչպես նաև տոմսի արժեքի անհիմն թանկացման հետ կապված մի շարք խնդիրներ:

Առկա հիմնահարցերը լուծելու և ոլորտը բարեփոխելու նպատակադրմամբ  ՀՀ մշակույթի նախարարությունը՝ նաև իրականացվող Ինստիտուցիոնալ վարչարարության միջոցառումների շրջանակներում, նախաձեռնեց ստեղծել և ներդնել էլեկտրոնային տոմսերի վաճառքի միասնական ավտոմատացված համակարգ, որի միջոցով նախատեսվում է կարգավորել տոմսերի վաճառքի շուկան և էլեկտրոնային համակարգի ՀՀ ՊԵԿ-ի տեղեկա​տվական բազային ինտեգրմամբ առավելագույնս նվազեցնել տոմսային տնտեսության վարման հետ կապված հարկային դաշտում առաջացող ռիսկերը: Այս համակարգի միջոցով հնարավոր կլինի հստակեցնել և միասնական առցանց բազայի միջոցով կարգավորել, կառավարել և վերահսկել տոմսերի գնման գործընթացը և դրան վերաբերող ցանկացած տեղեկատվություն, ինչպես նաև մշակել և ստանալ մանրամասն վիճակագրություն իրականացված վաճառքի ծավալների և նշված համակարգին միացած յուրաքանչյուր տնտեսվարողի գործողությունների մասին: 

Նշված միասնական համակարգի ներդրման նպատակով հնարավոր է որդեգրել 2 տարբերակ՝ 

· Առաջին՝ պետական բյուջեից ֆինանսավորմամբ
· Երկրորդ՝ մասնավոր ներդուրմների ներգրավմամբ: 

Գնահատելով բոլոր հնարավոր հետևանքները, վերլուծելով դրանց ռիսկերը, ինչպես նաև հաշվի առնելով միասնական համակարգի համար ներդրման նախնական հաշվարկներով կանխատեսվող արժեքը /500 000 - 1 000 000 ԱՄՆ դոլար/, առավել հիմնավորված է մասնավոր ներդրողի ներգրավմամբ միասնական համակարգի կիրառման տարբերակը: Նախագծի իրականացման արդյունքում ստեղծվող, գործարկվող և սպասարկվող համակարգը իրենից ներկայացնելու է համապարփակ լուծում, որը հնարավորություն է տալու համախմբել և միավորել ՀՀ-ում գործող մի քանի տեսակի (թատերահամերգային, թանգարանային, սպորտային և ժամանցային) կազմակերպություններ՝ մեկ միասնական պրոցեսինգային կենտրոնի միջոցով:
Պետական և տարածքային կառավարման մարմինների ենթակայությամբ գործող կազմակերպություններում էլեկտրոնային տոմսերի տեղեկատվական-հաշվարկային միասնական ավտոմատացված համակարգի ստեղծումն ու ներդրումը կձևավորի  թատերահամերգային, թանգարանային, սպորտային, ժամանցային ծառայությունների մատուցման ոլորտում միանգամայն նոր միջավայր, կամրագրվեն տոմսային տնտեսության վարման նոր սկզբունքներ, որոնք հնարավորություն կտան առավել վերահսկելի ու համահավասարության հիման վրա արդյունավետորեն կազմակերպել մշակութային-ժամանցային ծրագրային քաղաքականությունը:
Նախատեսվում է 2017 թ. աշնանը Երևան քաղաքում թատերահամերգային, թանգարանային, սպորտային, ժամանցային միջոցառումների տոմսերի իրացումն իրականացնել ԷՏՏՀՄԱՀ-ի միջոցով, իսկ մինչև տարեվերջ այն ամբողջությամբ կիրառելի դարձնել Հայաստանի Հանրապետության պետական և տարածքային կառավարման մարմինների ենթակայությամբ գործող համապատասխան գործունեությամբ զբաղվող կազմակերպությունների համար:

Նախագծով առաջարկվում է գործընթացն իրականացնել նախաորակավորման հայտարարություն հրապարակելու միջոցով և ներկայացված հայտերի գնահատման ու բանակցությունների վարման արդյունքում գնման հրավերը տրամադրել միայն նախաորակավորված մասնակիցներին: 
Հաղթող ճանաչված կազմակերպությանը կառաջարկվի կնքել պայմանագիր, որի նախատեսված պայմաններով կապահովվի համակարգի տեխնիկական սպասարկումն ու շահագործումը, ինչպես նաև պատասխանատվությունը համակարգի հետագա բարելավման և վերազինման համար: Նախագծով հաստատվում է նաև «ԷՏՏՀՄԱՀ» ստեղծման և ներդրման ժամանակացույցը:

3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ մշակույթի նախարարության աշխատակազմի կողմից՝ ոլորտի մասնագետների ներգրավմամբ:

4. Կարգավորման նպատակը և ակնկալվող արդյունքը

Նախագծի ընդունմամբ ակնկալվում է սեղմ ժամկետներում թատերահամերգային, թանգարանային, սպորտային, ժամանցային կենտրոնների համար ներդնել էլեկտրոնային տոմսերի տեղեկատվական-հաշվարկային միասնական ավտոմատացված համակարգ, ինչը վաճառքի հնարավոր բոլոր ուղիների միջոցներով տոմսերի ձեռքբերումը կդարձնի առավել դյուրին ու հարմարավետ: Տոմսերի գնման հասանելիությունը էապես կխթանի պահանջարկը, հետաքրքրությունը մշակութային, սպորտային ու ժամանցային կյանքի հանդեպ: Տոմսերի իրացման ընթացքի հետ կապված լիարժեք տեղեկատվությունն ու վերահսկելիությունը էական գործիք կհանդիսանան գնային քաղաքականությանը հետևելու և հնարավոր չարաշահումները կանխելու ուղղությամբ:


Միասնական համակարգ ունենալու դրական կողմերից է այն, որ միասնական համակարգ ներդրող, շահագործող և սպասարկող կազմակերպությունը չի զբաղվելու տոմսերի վաճառքով, տոմսերի վաճառքն իրականացվելու է գործակալական ցանցի միջոցով, որին ցանկացած ժամանակ կարող են միանալ փոքր և միջին կազմակերպություններ, ինչն էլ իր հերթին նշանակում է, որ հավասար պայմաններ են ստեղծվելու բոլոր տնտեսվարողների համար, վերջիններիս տրամադրելով նույնանման պայմաններ տոմսերի վաճառքի գործակալ դառնալու դեպքում: 
